
МӖН тери хӑватлӑ ҫынсем ҫуралса ҫак ҫӗр ҫинче пултарулӑх 

урлӑ тарӑн йӗр хӑвараҫҫӗ. Вӗсен ӗҫӗпе эпир хамӑрӑн чун савӑтне 
тултаратпӑр. Анчах та пултарулӑхра палӑрнӑ ҫынсенчен чылай-
ӑшӗпе куҫран куҫа тинкерсе калаҫма май ҫук ӗнтӗ халӗ. Ҫапах 
та пирӗнпе юнашар вӗсен ачисем, мӑнукӗсем пурӑнаҫҫӗ. Вӗсен 
асӗнче ашшӗ-амӑшӗ сӑнарӗсем сӳнмен-ха. Аса илӳ вучахӗн 
тӗлкӗшекен кӑмрӑкӗсене эпӗ паян чӑвашра палӑрнӑ композито
рам Анисим Асламасӑн хӗрӗпе Татьянӑпа пӑтрататӑп. 

I ; I 
- Атте маншӑн яланах чи пӗлтерӗшлӗ 

ҫын пулнӑ. Вӑл мана ҫутӑ ҫулӗпе утма 
вӗрентрӗ. Пултарулӑхра хӑйсене тупнӑ 
ҫынсем мӗн пур пулӑма чун-чӗри витӗр 
кӑлараҫҫӗ. Унсӑрӑн вӗсен хайлавӗсем 
теприсен чӗрисене витереймӗччӗҫ. Ҫак 
ҫӗр ҫинче миҫе ҫул пурӑнни мар, мӗнле 
пурӑнни хаклӑ. Атте Етӗрне районӗнчи 
Вӑрманкас Асламас ялӗнче кун ҫути 
курнӑ. Вӑрҫӑ вӗҫленнӗ ҫул атте Киеври 
консерваторие вӗренме кӗнӗ. Вӑл укра-
инсен музыка паллӑ классике Лято-
шинский профессор класне лекнӗ. Шел, 
вӗренсе пӗтереймен, виҫҫӗмӗш курс 
хыҫҫӑн ӳпке туберкулезӗпе чирлесе 
укнӗ. Ана тухтӑрсем, самай вӑхӑт 
сипленӗ хыҫҫӑн, тӑван тӑрӑхра пурӑнма 
сӗннӗ. Шупашкарта атте Ҫамрӑксен 
театрне ӗҫе кӗнӗ, музыка училищинче 
вӗрентнӗ. Хӑйӗн пурнӑҫӗн чи йывӑр 
тапхӑрӗнче атте аннене тӗл пулнӑ, унӑн 
чунне илемлӗ кӗвӗпе ҫӗнсе илнӗ. Паян 
эпӗ ҫапла шутлатӑп: Аслӑ Турӑсем 
аннепе аттене ятарласа тӗл пултарнӑ. 
Аннепе, Мария Васильевнӑпа, паплаш-
нӑ хыҫҫӑн атте хӑйӗн чи чаплӑ произ-
веденийӗсене хайланӑ. Анне те хӑй 
вӑхӑтӗнче Саратоври консерваторие 
пӗтернӗ, чылай ҫул Чӑваш юрӑпа ташӑ 
ансамблӗнче вӑй хунӑ, чӑваш телевиде-
нийӗн пӗрремӗш сасӑ режиссере пулнӑ, 
юрра-кӗвве тарӑн туйнӑ, аттене яланах 
хавхалантарса тӑнӑ. Аннепе пӗр вӑхӑт-
ра Мефодий Денисов, Тамара Чумакова 
паллӑ артистсем те вӗреннӗ. Чӑваш 
правительстви аттен ӗҫне те, анненне 
те тивӗҫлипе хакланӑ. Анне пурӑнать-
ха, 79 ҫула ҫитрӗ. 

- Шӑллӑр Алексей Анисимович 
вара сирӗнтен пилӗк ҫул кӗҫӗнрех. 
Паян вӑл Чехи республикинчи Брно 
хулинче ҫемйипе пурӑнать. 

- Шӑллӑм Хусанти тата Ленинград-
ри консерваторисенче вӗренчӗ. Вӑл 
пианист тата дирижер профессисене 
алла илнӗ. Шӑллӑм калама ҫук ӗҫчен, 
хӑйӗнчен те, ҫынсенчен те тивӗҫлипе 
ҫирӗп ыйтма пултарать. Атте ҫавӑн 
пекчӗ. Мӑшӑрӗпе Инна Игоревнӑпа 
Хусанта паллашнӑ. Манӑн кин питӗ 
талантлӑ педагог тата пианист. Вёсен 
икӗ ача. Алексей 21 ҫулта, сӗрме купӑс 
калать, квартет йӗркеленӗ, Европӑри 
мӗн пур ҫӗршыва ҫитсе илемлӗ кӗвӗпе 
савӑнтарать. Антон вара 17 ҫулта. Вӑл 
пианист тата композитор. Пӗр пытарма-
сӑр каласан, аслашшӗпе асламӑшӗн 
мӗн пур пултарулӑхӗ ӑна куҫнӑ. Вӑл 
мӗн пӗчӗкренех тӗрлӗ музыка произве-
денийӗсем ҫырать. Антон ачасен хор 
каппеллинче юрланӑ. Концертсем вӑхӑ-
тӗнче ӑна пӗччен юрлама та шаннӑ. 
Францире, Швейцарире, Германире, Ав-
стрире хӑйӗн черчен сассипе пин-пин 
ҫынна тыткӑнланӑ. Шӑллӑм ачисем 
малашне те тӗнчене тӗлӗнтерессе эпӗ 
пӗрре те иккӗленместӗп. Иккӗшӗ те 5-
6 чӗлхе пӗлеҫҫӗ. 

- Ҫак тӗслӗх чӑваш чӑн та ҫӗр пин 
юрӑ ҫуратма пултаракан халӑх ик-
кенне тепӗр хут ҫирӗплетет... Анчах 
та ачара пултарулӑх пулни ҫеҫ 
ҫителӗксӗр, ӑна аталантармалла та
ске. 

- Килӗшетӗп. Шӑллӑм малтан Шу
пашкарта пурӑнчӗ. Атте, мӑнукӗсем 
икӗ-виҫӗ уйӑхра чухнех, вӗсене алла 
илетчӗ те пианино умне ларатчӗ. Леш-

сем кӗвве чунтан тӑнлатчӗҫ. 
Эпӗ ачасем ҫемьене ахаль 
килменнине ӗненетӗп. Турӑ 
пӗтӗмпех курса-асӑрхаса, 
саплаштарса тӑрать. 

- Татьяна А н и с и м о в н а , 
эсир мана ытларах шӑллӑр 
ачисем ҫинчен каласа па-
тар, хӑвӑр та музыкант-ҫке! 

- Эпӗ хам музыкант пулас-
са ачаранах пӗлнӗ. Анне, эпӗ 
пӗчӗк чух, мана яланах хӑйпе 
пӗрле юрӑпа ташӑ ансамбль-
не репетицисене илсе ҫӳретчӗ. 
Ун чух эпӗ чӑвашсен паллӑ 
композиторӗн Герман Лебе-
девӑн хӗрӗпе Лелӑпа тус-
лӑччӗ, артистсем юрлакан мӗн 
пур юрра п ӑ х м а с ӑ р 
пӗлеттӗмӗр. Эпир пурӑннӑ 
хваттерти икӗ пӳлӗмре те пӗрер 
фортепьяно пулнӑ. Мӗнле пушӑ вӑхӑт 
тупӑнатчӗ, тӳрех музыка инструменчӗ 
умне ларнӑ. Манран композитор пулай-
марӗ, анчах та эпӗ 30 ҫул ытла 
концертмейстерта тӑрӑшатӑп, ҫамрӑк-
сене вӗрентетӗп. Композитор ҫырнӑ 
кӗвве ӑнланса илсе, шалти тӗнчине 
витӗр туйса, курса вӗренекен патне 
илсе ҫитерме пултаратӑп. Ачасене му-
зыкӑна вӗрентнӗ чух малтан шӑплӑха 
итлеме, сӑнарлӑ шухӑшлама хӑнӑхтара-
тӑп. Сӑнарлӑха туякан ача чунӗнче 
кӑмӑл ҫуралать. Вӑл вара чунри 
вӑрттӑнлӑха упрать. 

Ятарлӑ музыка пӗлӗвне эпӗ малтан 
Хусанти консерватори ҫумӗнчи пулта-
рӳллӑ ачасен шкул-интернатӗнче илтӗм, 
унтан шӗкӗр хуламӑрта Степан Макси
мов ячӗллӗ музыка шкулӗнче вӗрентӗм, 
каярахпа Шупашкарти музыка училищи-
не «пиллӗк» паллӑпа ҫеҫ пӗтерӗм. 
Музыкӑна ӑнланма мана Ж.Рафаи-
ловӑпа Д.Ходяшева педагогсем те са-
маях пулӑшрӗҫ. Мӑшӑрпа Александр 
Васильевич Захаровпа /Чӑваш Респуб-
ликин тава тивӗҫлӗ артисчӗ/ ҫемье 
чӑмӑртарӑмӑр. 1977 ҫулта ҫак ҫӗр ҫине 
Никита ывӑлӑм килчӗ. Каярахпа ӑнсӑр-
тран Никита Бичурин, чӑвашсен паллӑ 
ӑсчахӗ, ывӑлӑмпа пӗр ҫулта, анчах та 
ик ҫӗр ҫул маларах ҫуралнине пӗлтӗм. 

- Таҫта чун тӗпӗнче эсир ҫакна 
туйнах ӗнтӗ.. . 

- Пытармастӑп, хӑйне евӗрлӗх кунта 
пурах. Ачам хырӑмра чух тӗрлӗ ята 
хам ӑшра каласа шалти кӗвве итлесе 
пӑхрӑм. Никита ят вара ман чӗрере 
питӗ ҫепӗҫҫӗн янӑрарӗ. Ача та ҫак ята 
варта чухнех йышӑнчӗ. Эпӗ ҫак тӗнчене 
ывӑл килессе малтанах пӗлсе - туйса 
тӑтӑм. 

- Халӗ музыка училищинче вӗрен-
тетӗр, сирӗн алӑ витӗр эстрада ар-
тисчӗсем те тухнах ӗнтӗ... 

- Паллах, чылайӑшне кӗвве туйма 
хӑнӑхтарнӑ эпӗ. Вӗренекенсем хӑйсене 
юратнине тӳрех сисеҫҫӗ. Пӗлетӗр-и? 
Чунра юрату вӑрри акмасан - чун 
сунет. Студентсене вӗрентнине банка 
укҫа хывнипе танлаштарма пулать пулӗ. 
Вӑхӑт иртсен банкри счет ҫинче про-
центсем хутшӑнаҫҫӗ. Кунта та ҫавах. 
Сӑмахран, Олег Кӑйкӑр паян паллӑ 
композитор тата юрӑҫ. Вячеслав Вах-
теркина та аса илес килет. Вӑл питӗ 
те хӑйне евӗрлӗ юрӑҫ. Мана ун сасси 
тата юрӑсене еплерех шӑрантарни питӗ 

килӗшет. Чи пӗлтерӗшли, ман шутпа, 
вӗренекенсене пианино калама хӑнӑх-
тарни ҫеҫ мар, вёсен шалти тӗнчинче 
кӗвӗ туртӑмӗ ҫуратни. Ун чух тин ҫын 
чунӗнче пултарулӑхра ӗҫлес туртӑм 
вӑранать. 

- Мӗнле шутлатӑр, искусство шоу-
бизнесран уйрӑлса тӑрать-ши? 

- Каламасӑрах паллӑ, шоу-бизнесра 
укҫа хуҫаланать, искусствӑра вара -
чун. Чӑн-чӑн искусствӑна вӑхӑт тӗрӗслет. 
Вӑхӑт пӗтӗмпех хӑй вырӑнне лартать. 
Хӑвӑрах асӑрханӑ пуль: чунран хайланӑ 
произведенисенче юрату пур. Сӑмахран, 
сӑрра ҫуса пӑрахсан куҫ умне чӑн-чӑн 
сӑн-сӑпат тухса тӑрать. Шоу-бизнесри 
илемпе янӑрав - вӑхӑтлӑх пулӑм. 
Чӑн-чӑн искусствӑри хитрелӗх вара 
ӗмӗрсем иртсен те хуралмасть. 

- Сирӗн шутпа, мӗн-ши вӑл юрату? 
- Юрату вӑл - чӗре ҫути. Юрату 

чӗререн тухсан ҫеҫ вӑйлӑ та черчен. 
Паян ҫак ҫепӗҫ те ачаш туйӑма выльӑх 
шайне антарса лартрӗҫ. Ҫакӑншӑн ман 
питӗ чун хурланать. Секс вӑл - юрату 
никӗсне тытса таракан вӑй-хӑват, ха-
мӑр хыҫҫӑн пурнӑҫа тӑсмалли мел. 

- Тӑван ҫӗршывра та, тулай енче 
те эсир чӑваш кӗпе-тумтирне пропа-
гандӑлама тӑрӑшатӑр. 

- Эпӗ хамри чӑвашлӑха витӗр туйса 
тӑратӑп. Чӑваш кӗпи-тумтирӗ ман чуна 
упрать, ҫунат хушать. 2000-мӗш ҫулта 
эпӗ тусӑмсемпе пӗрле Киевра З.Душ-
кова ячӗпе йӗркеленӗ "Твори, моя 
любовь" культура фестивальне хут-
шӑнтӑм. Ман ҫире, паллах, чӑваш 
хӗрарӑмӗн кӗпи, тухйипе тевечӗ, эреш-
ӗсем пулнӑ. Унта эпӗ юлашки вӑхӑтра 
палӑрнӑ историкпа, философпа, публи
циста, 50 ытла кӗнеке авторӗпе, тӗнче 
тӑрӑх хӑйӗн пултарулӑхне сарса ҫуре-
кен Зиновья Васильевна Душковӑпа 
хутшӑнтӑм. Унӑн амӑшӗ Вӑрмар тӑрӑх-
ӗнчи чӑваш, ашшӗ вара - гагауз. Ҫак 
тӗнчене ӑслӑ та маттур чӑваш юнлӗ 
хӗрарӑм Молдавире килнӗ. Ун чух атте 
ыйтнипе эпӗ Киеври пӗр чиркӗве кӗрсе 
ун валли пӗчӗк турӑшпа пӗрле пачӑш-
кӑран пил илсе килтӗм. Ҫав турӑша 
вӑл мӗн виличчен минтер айне хурса 
ҫывӑрчӗ. Ара, аттешӗн Украина питӗ 
пӗлтерӗшлӗ пулнӑ-ҫке. Кунта хӑй вӑхӑ-
тӗнче ун чунӗнче мӗн чухлӗ илемлӗ кӗвӗ 
ҫуралнӑ. 

2001-мӗш ҫулта ҫак культура фес
тивалей 2-мӗш уявне Чӑваш Енре 
ирттерчӗҫ. Пирӗн республикӑна хана-

сем Раҫҫейри тата унӑн тулашӗнчи 38 
хуларан пухӑнчӗҫ. Тӗрлӗ хулара иртнӗ 
фестивальсене /Красноярск, 2002 ҫул, 
Кемӗр, 2003 ҫул, Владивосток, 2004 
ҫул/ хутшӑннӑ эпӗ. Кашнинчех ман 
ҫире чӑваш тӗррисемлӗ, вӑй-хӑвачӗллӗ 
кӗпе пулнӑ. 

- Паллӑ ҫын ачи пулма пӗрре тё 
ҫӑмӑл мар. Яланах, эсӗ камне 
пӗлсен, сана халӑхра палӑрнӑ аҫупа 
е аннупе танлаштарма пуҫлаҫҫӗ . 
Ҫакӑн пирки мӗн калама пултара-
тӑр? 

-Эпӗ ыттисен хушшинче хам "шурӑ 
курак" пулнине нихӑҫан та асӑрхаман, 
ҫапах та, пӗр пытармасӑр каласан, 
кӗвӗҫӳ мӗн иккенне чун-чӗрепе туйса 
курнӑ. Тата эпӗ ыттисем пек маррине 
мӗн ачаран ӑнланаттӑм. Апла пулсан 
та, пуҫ каҫӑртса та, мӑнаҫланса та, 
курнӑҫланса та ҫуремен. Аттепе анне 
пекех хама ҫынсемпе сӑпайлӑ тытнӑ, 
тарават пулнӑ. 

- Аҫӑр чӑваш халӑхӗ валли чылай 
кӗвӗ-юрӑ ҫырнӑ. Унӑн дневникёсене, 
кӗввӗн малтанласа ҫырнӑ тексчӗсе-
не, нотӑсене, пӗр сӑмахпа, вӑл хӑ-
варнӑ тупрана, кам упрать? 

- Атте хыҫҫӑн чӑматанӗ-чӑматанӗпе 
архив„юлчӗ. Хальлӗхе ӑна килтех упрат-
пӑр. Йӗркене кӗртсен хула музейне 
парӑпӑр. Аттен хӑш-пӗр япалине эпир 
халӗ те музейсене панӑ-ха. Аслӑ 
Ҫӗнтеру ячӗпе йӗркеленӗ курава атте 
вӑрҫӑ вӑхӑтӗнче алӑпа ҫырнӑ пӗчӗк 
кӗнекине патӑмӑр. Ана Турӑ яланах 
сыхланӑ ҫав, чӑваш халӑхӗ валли 
сумлӑ ӗҫсем тӑвасса ҫулти хӑватсем 
пӗлнех. Атте, аккордеонпа питӗ лайӑх 
каланине пула, музыка взводне лекнӗ. 
Контузи хыҫҫӑн госпитальте сипленнӗ. 
Ҫав вӑхӑтра унӑн взводне фашистсем 
пуҫӗпех тӗп тунӑ. Мӗн виличченех 
аттешӗн ҫак хӑрушӑ пулам чун суранӗ 
пулса юлчӗ. 

Аттене, ӑна хаклакансем, "чӑваш 
Дунаевскийӗ" тетчӗҫ. "Поэт чӗри" опе-
рӑна вӑл Ҫеҫпӗл Мишшине, ҫулӑмлӑ 
сӑвӑҫа, халалланӑ. "Иван Яковлев" 
оперӑри оркестр валли кӗвӗ ҫырма 
вӑл Антон мӑнукне пиллесе хӑварчӗ. 
"Никита Бичурин", "Священная дубра
ва", "Прерванный вальс" оперӑсем те 
хӑй вӑхӑтӗнче ҫынсене хӑватпа 
тӗлӗнтернӗ, илемлӗх тӗнчине илсе каи
на. Унӑн юррисене Таисия Шоркина -
Канаш районӗнчи Сиккасси ялӗнче 
ҫуралса уснӗ паллӑ юрӑҫӑ - шӑпчӑк 
пекех шӑрантаратчӗ. Ҫак шӑнкӑр шыв 
юххиллӗ сасӑллӑ юрӑҫ валли атте 
ятарласа юрӑсем ҫырнӑ. 

Унӑн юррисемпе кӗввисенче - ҫутӑ 
та таса юрату. Вӑл нихҫан та, хальхи 
композиторсем пек, укҫашӑн ҫырман. 
Вӑл чӑн-чӑн ӳнерҫӗ пулнӑ. Вӗсем вара 
хӑйсен хайлавӗсене чӗре юнӗпе 
ҫыраҫҫӗ. Эпир атте ҫырнӑ оперӑсене 
курма театрсене ҫемйипех ҫуреттӗмӗр. 
«Эпӗ мӗнле ҫын иккенне пӗлес тесен 
эпӗ ҫырнӑ юрра-кӗвве итлӗр», - тетчӗ 
вӑл пире. Халь ак аттешӗн тунсӑхласа 
ҫитсен эпир ҫемйипех вӑл ҫырнӑ 
кӗвӗсене итлесе чунсене ҫырлахтарат-
пӑр. Ҫакна та каласшӑн эпӗ. Паян 
ҫынсене оперӑсем интереслентерсех 
каймаҫҫӗ, пурте ҫӑмӑл кӗвӗллӗ эстрада 
юррисене кӑмӑллаҫҫӗ. Анчах та лайӑх 
кӗвӗ вӑхӑчӗ, чунлӑх саманчӗ те ҫитӗ-ха. 
Ун чух оперӑпа балет театрӗнче пӗр 
пушӑ вырӑн та пулмӗ. 

- Мӗн вӑл сирӗншӗн музыка? 
- Музыка маншӑн - пурнӑҫ. Пире 

хупӑрлакан ҫут ҫанталӑк /шӑнкӑр шыв 
юххи, шур пӗлӗтсем тӳпере вӗҫни, 
ҫулҫӑ шӗпӗлтетӗвӗ, кайӑк-кӗшӗк 
чӗвӗлтетӗвӗ.../ пӗтӗмпех кӗвӗрен тӑ-
рать. Ӑна шалти туйӑмпа, черепе ит
леме ҫеҫ пӗлмелле. 

Альбина ЮРАТУ калаҫнӑ . 


